


































zern
附注
余夫婦嘗各寫題畫詩以贈屺雲，既已合裝一卷藏之古倪園矣，復屬改君七薌補作其畫，各裝一冊，而求重書之。又恐巧偷豪敚者之睨其㫄也，並求題記以專弆翫。然葛屨一輛而雙璧珍之，無廼過耶。楞伽山人書。 [印]：王芑孫、漚波

附注
道光辛丑子月廿三日吳門郭鳳梁季乕甫敬觀于洞庭東麓。 [印]：鳳梁眼福




	列女图册.十六幅.清改琦绘.曹貞秀题词.清嘉庆四年
	改七薌畫，曹墨琴題《列女圖》冊
丙戌春日吳湖帆署籤。 [印]：吳、東莊

	麻姑賣酒
蓬萊按部記栽桑，撒米空中鳥爪長。狡獪漸除成一姥，祇堪賣酒向餘杭。
墨琴
	紅拂梳頭
眼底英䧺一拂中，曉妝逆旅話髯公。絳仙此際朝酲懶，猶未梳頭大業宮。
墨琴
	彩鸞寫韻
寫韻辛勤已十年，龍鱗裝褙到公權。于今跨虎歸山去，別作雙雙世外仙。
墨琴
	王母瑤池
層城十二宴吹笙，黃竹歌成駿足輕。何不小留依阿母，碧桃花下問長生。
貞秀
	宣文授經
漆簡雲書議曲臺，絳紗敕向後堂開。禮家馬鄭尊師說，卻自裠釵授受來。
墨琴女史
	昭容枰詩
應奉文章說景龍，夜珠明月較量工。太平公主刊遺集，拜倒朝端燕國公。
貞秀
	孟光提甕
井臼勞勞一飯艱，未能偕隱買青山。何時結屋皋橋住，送老蘆簾帋閤閒。
貞秀
	織女渡河
銀漢無橋待鵲填，湔車惆悵過年年。七襄枉自堆雲錦，難與牽牛抵聘錢。
墨琴女史題
	玉真入道
丹竈砂牀近畫屏，欲隨南嶽鍊真形。雷符雲篆柔豪下，自寫靈飛六甲經。
墨琴女史

	羅敷採桑
五馬生光照路衢，提筺南陌傍城隅。便無千騎東方擁，也道羅敷自有夫。
墨琴
	二喬觀書
銅雀春深罷浴蠶，繡墩雙坐共開函。陰符只合郎君讀，更向花前讀二南。
墨琴女史
	班昭修史
蘭臺餘業詔重修，東觀藏書許細紬。金匱文高看史筆，未甘詞賦壓羣流。
貞秀
	天女散花
維摩榻畔會龍華，未見繽紛上戒裟。並蒂同心皆世幻，散花須散曼殊花。
墨琴女史
	衛鑠臨池
筆陣森嚴磔與波，簪花有帖幾傳訛。鍾王虞褚尋書派，咄咄人閒數阿婆。
貞秀
	仲姬內宴
興慶朝回響珮琚，一家風雅揔能書。千文准敕教裝玉，也抵金蓮送直廬。
貞秀
	石砫請纓
帳外刀光擁節旄，洗夫人後幾英豪。桃花馬上歸來晚，香汗如珠濕戰袍。

